
四月田州土官瓦氏倂孫男岑大壽大祿引兵應調總督

張經分配總兵兪大猷等殺倭奏聞詔賞銀紵餘令軍門

獎賞○虜寇宣府靑邊口堡參將李光啟等禦之兵潰被

執至墩下索金帛取贖光啟大罵虜殺之幷殺指揮黃添

祥等八人○文華至松江祭海神會狼兵方應調至副總

兵兪大猷遣游擊白泫等嘗賊稍有斬獲文華因厚犒之

激使進勦至漕涇遇倭數百人戰敗頭目鏜等死之文華

固急督戰冀掩敗爲功經謂宜待保靖兵至合力夾攻庶

保萬全文華固強經不聽文華遂啣經

五月倭寇四千餘自柘林犯嘉興總督張經分遣參將盧

鏜等水陸攻之保靖宣慰使彭藎臣與賊遇于石塘灣大

敗之賊走平望兪大猷及永順宣慰使彭翼南邀擊之賊

奔王江涇永順兵出泖湖攻其前鏜及保靖兵躡其後共

擒斬一千八百餘人溺死者復不可勝計餘賊奔歸柘林

　〈按自有倭來用兵東南未有如此之捷者然文華論經玩寇殘民之疏則已上矣𡨚哉〉

任環兪大猷破賊于陸涇堆○遣官校逮張經李天寵及

參將湯克寬俱械繫來京論死經上疏自辯不報○倭寇

常熟知縣王鈇禦之鄉官錢泮率民兵追賊于上滄港爲

賊所掩擊俱死之事聞贈鈇太僕少卿泮光祿少卿各蔭

子錦衣百户祠祀死所

--

六月倭據江陰蔡涇閘知縣錢錞率狼兵禦之遇賊于九

里山賊伏發狼兵悉奔錞及民兵死于賊事聞贈錞光祿

少卿蔭子國子生立祠死所○蘇松參政任環及兪大猷

以舟師擊倭船于馬蹟山破之擒斬一百五十餘人環遇

親喪廵按周如斗請留之特詔奪情任事

時吏部疏請造勲爵宗圖文冊從之初勲爵宗支舊無冊

籍一遇故絕爭襲紛然無所考証吏部請乞如軍職貼黃

例行兩京五軍都督府將各公侯伯父祖始封承襲來歷

幷立功者的泒子孫與應襲者所自出備造宗圖文冊一

存本府一送本部一送吏部五年一造請著爲令詔可○

倭駕舟從三丈浦出海大猷遮擊之沉其舟七艘斬首一

百三十級○任環大猷敗倭于鶯豆湖俘斬百人○副使

王崇古敗倭于靖江

秋七月分祀歷代帝王陵寢○倭突入歙縣流劫磧溪等

縣蕪湖縣丞爲賊所殺犯江寧鎮指揮朱襄戰死亡卒三

百餘人○倭犯南京

八月都御史曹邦輔圍賊于滸墅關賊殊死格闘殺指揮

張大綱士卒多傷亡時僉事董邦政把總婁宇督沙兵守

陶宅邦輔檄之助勦一戰斬首十九級賊奔吳含追盡殱

之文華欲攘其功至則邦輔已奏捷矣啣甚已而欲倖剪

